Яшәгән, ди, Кеше... 
(Рус мәктәбендәге татар балалары өчен. X сыйныф)
Әлфинә РИЗВАНОВА,
Әгерҗедәге 1 нче гимназиянең татар теле һәм әдәбияты укытучысы
Максат: фарсы хикәятенең фәлсәфи эчтәлеге белән танышып, «Чын кеше нинди була?» дигән сорауга җавап табу, төркемнәрдә эшләү күнекмәләрен камилләштерү.
Жиһазлау: «Әдәбият белеме сүзлеге», хикәят текстлары, карточкалар, проекцион комплекс.
Дәрес барышы
Укытучы. Яшәгән, ди, Кеше... Әсәрнең болай башлануы очраклы түгел, чөнки төрки-татар, фарсы әдәбиятында барлык хикәятләр (мәсәл дип әйтсәк тә була) нәкъ менә шулай дип башлана. Бу дәрестә без шундый хикәятләрнең берсе белән танышырбыз, аның фәлсәфи эчтәлеген ачарбыз, әдәби төшенчәләрне искә төшерербез, төркемнәрдә эшләрбез.
(Укучыларга «Әдәбият белеме сүзлеге»ннән жанр билгеләмәсе  язылган карточкалар таратыла. Аның кыскача эчтәлеге дәфтәрләргә яздырыла.) 
Укытучы. Укучылар, бу жанр борынгы Көнчыгыш илләрендә туган. Халык үз фикерен кинаяләп, читләтеп әйтергә яраткан, аллегорик сөйләм кулланган. 
(Укучыларның игътибары карточкаларга юнәлтелә. Аллегория төшенчәсе турында билгеләмә укыла. Моннан бер сүзнең асылында тирән фәлсәфи мәгънә ятканлыгы аңлашыла.) (1–3 нче слайдлар) 

– Кем ул Кеше? Кеше, дигәч, сез нинди төшенчә-билгеләрне искә төшерәсез? (1 укучы тактага язып бара.)
          акыл                             Кеше                          намус
          иясе                                                                 вөҗдан
                 ир-ат       иптәш, дус      җан иясе        тормыш 
Укытучы. Дөньяга Кеше туды. Табигать аңа җан бүләк итте, күз, колак, йөрәк бирде... Иман бирде. Аны Кеше итте... 
● Әйдәгез, укучылар, хикәятне укып чыгыйк (1 нче өлеше укыла.) (4–5 нче слайдлар)
– Сезгә хикәятнең башлам өлеше ошадымы? (Фикерләр тыңлана.)
– Алдыгызда «Ике төрле язу формасы»н күрәсез. (6 нчы слайд)
Бирем. Әсәрнең без укыган өлешендә кайсы гыйбарә сезне гаҗәпләнергә мәҗбүр итте? Ни өчен? Фикерләрегезне шул формага язып куегыз. (2–3 укучы үз фикере белән уртаклаша.) (7 нче слайд)

Нәтиҗә. Кеше үз эшеннән канәгать.  

● Хикәятнең 2 нче өлешен уку. (8 нче слайд)
Укытучы. Укучылар, Оста үзенең иң сәләтле, булдыклы укучысына нәрсә дип җавап кайтарды икән? Төркемнәрдә фикер алышыгыз. Җавапларыгызны язмача белдерегез. (Һәр төркемнән бер укучы җаваплары белән таныштыра. Фикер алышу үткәрелә.) 
● Хикәятнең 3 нче өлеше укыла. (9 нчы слайд) 
Укытучы. Укучылар, әсәрнең исеме язылмаган. Сез нинди исем бирер идегез? Төркемнәрдә уйлагыз. Аргумент-дәлилләр китерегез. (Әсәрнең үз исеме языла. Чагыштыру. Тактага язып кую.)  
– Без акылга өйрәтә торган гыйбрәтле бер вакыйга тыңладык. Сез дәрес башында «Кеше» дигән сүзгә туры килгән сыйфалар таптыгыз. Хикәятне тыңлагач, бу төшенчәгә карата мөнәсәбәтегез ни рәвешле үзгәрде? Кеше нинди дә булырга мөмкин? (Һәр төркемнән 1–2 ачкыч сүз әйтелә.)
            акылсыз,                    Кеше                       явыз,

             ахмак                                                       әшәке

              эгоист                                                                      

                           кеше түгел             җансыз         битараф

– Ни өчен Кеше турында фикерләрегез үзгәрде? (Укучыларның җаваплары тыңлана.) 
– Сез әсәрнең аллегорик мәгънәсен ачтыгыз. Бу инде безгә Оста биргән тормыш дәресе. Кеше һәрвакыт сайлау алдында. Син нинди юл сайлыйсың – менә шул юлдан тормыш сукмагың башлана. Без борынгы халкыбызның, бабаларыбызның акыллы булуына төшендек. Бүгенге көн кешесе нинди соң? (10 нчы слайд)
Хәзер мин сезгә төркемнәрдә башкару өчен проект эше тәкъдим итәм. 

1 нче төркемгә бирем. Бүгенге көн кешесенең, бигрәк тә яшьләрнең, яшәү фәлсәфәсе (яшәү мәгънәсе) нәрсәдә? Иҗади эш башкарырга.
2 нче төркемгә бирем. Теманы рәсем аша ачарга.
3 нче төркемгә бирем. Кешелек турында шигъри юллар иҗат итеп карарга. 
(Төркемнәрнең чыгышы тыңлына.)
Йомгаклау. 

Кеше гомере буе кешелеген, үз йөзен, рухи бөеклеген югалтырга тиеш түгел: ул – теге я бу юлны сайлаганда, үз асылын саклап калып, аңа тап төшермичә, чын кеше булып калырга тиеш.  
(Дәрес Р.Харисның «Кеше кайчан матур була?» шигырен укып тәмамлана.)
Әдәбият:
1. Әхмәдуллин А.Г., Әдәбият белеме сүзлеге. Казан: Татар. кит. нәшр., 1990. 

2. Миңнегулов Х.Й., Гыймадиева Н.С. Татар әдәбияты. 10 нчы сыйныф өчен дәреслек-хрестоматия. – Казан: Татар. кит. нәшр., 2012. 
3. Мусин Ф.М., Хәбибуллина З.Н., Закирҗанов Ә.М. Татар әдәбияты. 11 нче сыйныф өчен дәреслек-хрестоматия. – Казан: Татар. кит. нәшр., 2012.
